
Yðar hátignir,  
herrar mínir og frúr,  
ágæta fjölmiðlafólk.  

 
Það er mér sannur heiður að vera hér í Svíþjóð í ríkisheimsókn sem forseti 
Íslands. Ég er einlæglega þakklát fyrir það hve vel okkur hefur verið tekið hér 
bæði af hans hátign konunginum og af borgurum þessa fallega og tilkomumikla 
lands.  

Ísland og Svíþjóð eiga fleira sameiginlegt en langa vináttu. Við deilum 
sameiginlegri sýn – trú á opin samfélög, á jöfn tækifæri, gildi þess að standa 
vörð um umhverfi okkar og þá trú að mikilvægt sé að vinna saman að 
jákvæðum breytingum. Vinátta okkar á sér traustar rætur í sameiginlegum 
gildum, og í svæðisbundinni samstöðu þjóða. 

Þessi heimsókn felur í sér tækifæri til að styrkja enn frekar tengslin milli 
þjóðanna og til að kanna hvernig við getum eflt samstarf okkar á komandi árum. 
Á fundum okkar og í ýmsum viðburðum þessa daga munum við snerta ýmis 
aðkallandi mál, svo sem loftslagsbreytingar, þær ógnir sem stafa að lýðræði og 
mannréttindum, breytingar á öryggismálum í Evrópu og þörfina fyrir sjálfbært 
hagkerfi sem sýnir viðnámsþrótt og skilar ávinningi til allra. 

Ísland og Svíþjóð eiga samleið í öllum þessum efnum. 

Við viljum hafa forystu um viðnám gegn loftslagsbreytingum – og það 
ekki bara í orði heldur líka í verki. Lönd okkar byggja í mjög ríkum mæli á 
grænni orku, við erum í sérstaklega góðri stöðu til að leiða breytingar í átt að 



grænu hagkerfi. Við höfum gert það ljóst að sjálfbærni verður að vera 
grundvöllur velmegunar okkar í framtíðinni. 

Við erum líka stolt af norrænum hefðum og félagslegri samheldni, 
kynjajafnrétti og nýsköpun. Þetta eru gildi sem við verðum að standa vörð um 
og þróa áfram – ekki bara innan okkar eigin landamæra heldur sem framlag til 
alþjóðlegrar samræðu um hvernig hægt sé að skapa réttlátari og sterkari 
samfélög. Ísland hefur lært mikið af frumkvæði Svía í þessum efnum og við 
höfum fullan hug á að læra meira, deila og skapa með öðrum. 

Þessi heimsókn minnir okkur á hve rík og margþætt persónuleg tengsl eru 
milli Svía og Íslendinga – frá námsmönnum og vísindamönnum til listamanna, 
athafnamanna og leiðtoga á opinberum vettvangi. Þessi daglegu samskipti eru í 
raun grundvöllur hins nána samstarfs okkar. Þau gefa diplómatískum tengslum 
aukna og dýpri merkingu. 

Leyfið mér líka að nefna að þessi heimsókn er ekki bara um pólitík eða 
stefnumál – hún snýst líka um fólk. Og í henni er líka persónulegt ívaf. Eins og 
svo margir landar mínir hef ég lengi dáðst að Svíþjóð; forystu þjóðarinnar í 
heimsmálum, framlagi til friðar og diplómatískra samskipta, að menningu 
landsins, nýsköpunaranda og umhyggju. Það kemur ekki á óvart að Svíum og 
Íslendingum finnist þeir oft vera heima hjá sér þegar þeir heimsækja hitt landið. 

Er við horfum til framtíðar og horfumst í augu við flókin viðfangsefni í 
sameiningu verð ég bjartsýn. Ég trúi því að Ísland og Svíþjóð geti – ásamt 
öðrum norrænum nágrönnum okkar – haldið áfram að hafa jákvæð áhrif í 
veröldinni. Við getum sýnt að það er mögulegt að byggja samfélög sem 
einkennast bæði af samkeppni og samúð, háþróaðri tækni og mannúð. Við 
getum gefið gott fordæmi og unnið saman. Við getum verið viti fyrir heim sem 
þarfnast svo sárlega að sjá ljósið. Við höfum getið okkur gott orð fyrir mjúkt 
vald og fyrir að virkja sköpunarkraftinn til að búa til lausnir og auka hamingju. 

Ég vil að lokum tjá enn og aftur þakklæti mitt fyrir þá miklu gestrisni sem 
okkur er sýnd hér í Stokkhólmi og fyrir þann anda samstöðu og vináttu sem 
einkennir heimsóknina. Ég hlakka til viðburðanna, sem eru fram undan, og til 
áframhaldandi samstarfs okkar norrænu þjóða. 

 

Takk fyrir, tack så mycket! 


